
G. Boccaccio, De casibus virorum illustrium 8.1. Et primo viri clarissimi Francisci Petrarce in auctorem 

obiurgatio. 

[Quid inquam? Satis animadversum est quietem corporis nimiam torporis matrem et ingenii hostem fore; 

quod quidem etsi iam dudum ignavia mea sepius expertus sim, nunc tamen in fere letiferam incidi. Nam dum 

omissis habenis in amplissimum ocium avidus liquissem labantia membra, in tantum tanque profundum 

demersus soporem sum ut, nedum alteri, verum michi ipsi immobilis factus mortuus fere viderer; et esto 

expergefactus aliquando a cepti laboris cura revocarer, victus tamen marcidusque iacens aiebam: «Quid 

demens sudore excruciaris in tanto? Quid veterum monimenta revolvens tam assiduo vexaris labore cum a 

nemine inpellaris? Ex antiquorum ruinis, ex cineribus infortunatorum, novis literulis extorquere conaris 

famam atque protelare dies nomenque tuum desideras. O insana cupido! Adveniet hora, et iam est, que te 

a rebus mortalibus eximat, que corpusculum conterat tuum, que te convertat in fabulam. Quid, oro, cum nil 

ex momentaneis rebus amplius senties, etiam si orbis totus ore pleno nil aliud preter nomen tuum cum laude 

cantet, absens, honoris aut voluptatis assummes? Cum es quippe perierit effigies qua cognosceris, profecto 

transitoria tibi cuncta peribunt. 

Sino quod nomen tuum, quod tam egregie colendum posteritati paras, multis poterit esse commune; et 

utrum iam sit, incertum est; si sit, aut futurum sit, non minus alteri quam tibi laboras, cum tibi possis ignave 

quiescere. Desine igitur et quod datur vite residuum, voluptatibus deditus et pro temporis qualitate 

pretereas».] 

Talibus ergo plurimisque similibus suadente desidia, semivictus imo victus in totum, caput, quod in cubitum 

surrecturus erexeram, in pulvinar iterum reclinavi. Sed ecce visum est michi, nescio quibus missum ab oris, 

hominem astitisse aspectu modestum et moribus, venusta facie ac miti placidoque pallore conspicua, virenti 

laurea insignitum et pallio amictum regio, summa reverentia dignum. 

Quem adhuc tacentem, dum reseratis oculis somnoque omnino excusso acutius intuerer, agnovi eum 

Franciscum Petrarcam optimum venerandumque preceptorem meum, cuius monitus michi semper ad 

virtutem calcar extiterant et quem ego ab ineunte iuventute mea pre ceteris colueram et michi conscius 

erubui eo viso. Verum postquam me acriori vultu pausillum spectavit, incepit: «Quid iaces, ociorum professor 

egregie? Quid falsa inertie sussione torpescis?». Tum ego ampliori rubore suffusus, deiectis in terram oculis 

et iam damnans que paulo ante mecum dixeram, quorsum incliti viri obiurgatio evasura esset cepi tacitus 

expectare. Ipse vero sequebatur continuans: «Egone preceptis meis intellectum adeo obfuscavi tuum ut 

inerte ocium commendando labori preponeres? Non equidem nil magis suasi verbis quam laudabiliter 

exerceri. Quid ergo iaces? An oblitus es quod ad laborem nascitur homo? Cepisti cursum et dum iam vicinus 

termino devenisses, stulta seductus ignavia, subsistis; a qua ne adeo insipide decipiaris, adverte quid dixerim. 

Fama, quam tu paulo ante damnabas, tanquam bonum a cunctis mortalibus exoptata est. Que cum variis 

perquiratur viis, non nisi per virtutem acquiritur. Quam si quis damnet, virtutis exercitium damnet necesse 

est. Preterea si orbem intrantes, lucem tenebris cariorem noscimus, que nos in lucem deducunt debent esse 

cariora caligine. Hec, divino munere concessa, bene meritorum nomina in fines usque terre tollit in lucem, 

ubi ignavorum in tenebris periere. Hec morientium corporum animas, quasi per stratum iter, summa cum 

claritate deducit in celos, in terris relictis nominibus perpetuo splendore conspicuis. Hec brevissimum 

mortalis vite tempus facit amplissimum et, quasi vita alia, defunctorum posteritati meritos testatur honores. 

Hec, cum vitali robore predita agat ex morte triunphum, a solis longissimis seculorum spatiis, cum nil mortales 

habeamus eternum, sensim minuitur nec absque temporis, cuncta rodentis, labore longevo consumitur, cum 

a continuo fere viventium nutriatur relatu. Cuius rei evidentissimum argumentum est quod suo robore literis 

infixo: Ninum vetustissimum Assyriorum regem cuius, nedum alia, sed huius opere stante nomine cinis 

deletus est; Abraham israelitici populi patrem, Moysen fugientium ducem, Homerum vatem precipuum, 

Aristotilem Peripateticorum principem, Affricanum bellicosissimum, honestissimos Catones aliosque insignes 

viros, quos quasi perenni viriditate ipsa in hodiernum usque deduxit perpetuos. Quos, es agente, noscimus 

laudamus et colimus magnamque animi voluptatem sentimus, dum id quod illi suscipiunt a nobis, nos labore 

nostro apud futuros posse suscipere credimus; et sic futuram gloriam spirantes anticipamus. Quod si quis 

parum apud mortales existimet, sui profecto non satis est compos. 

Credo ego, quantumcunque maiores nostri, Ieronimus et Augustinus et alii sanctitate conspicui homines, etsi 

desiderio eterne glorie in labores ultro irent egregios, etiam tracti sunt fame temporalis appetentia, cum 

insideat omnibus a natura stimulus quidam qui nocte dieque per virtutem ad fulgorem hunc nos concitet et 

inpellat. Qui, dum etiam si velimus, exinaniri non potest. Hinc non ad decorem tantum divinorum operum, 

que nostro non indigent lumine, sed ad perpetuationem sui nominis apud posteros verborum a talibus 

maiestas quesita est et stilo commendata perenni. Vita insuper mortalis ideo ab eisdem diligenti servata 

solertia est ut, dum amplioribus annis daretur posse manum prestare calamo, longe magis lateque hoc 

exercitio sacro nomen possent ubique disseminare suum et in clariorem fulgorem extollere et uberiorem 

messem deducere. 

Qua profecto spe atque cogitatione, etiam si nil allaturus hic sit labor animabus nostris, delectatos veteres 

puto et nos etiam delectamur credentes quod bene quesitum nomen ad aliquam anime nostre partem, esto 

iam celo aliud ob meritum locate, quandam, quanquam non plene a nobis adhuc viventibus cognitam, debeat 

afferre dulcedinem. Insignes olim homines et plurima virtute preclari cönsti sunt marmoribus et ere 

lineamenta corporum suorum et veras oris effigies posteritati relinquere ut, ultra nomen et meritum decus, 

quo instrumento quesiverint nosceretur; et nos a divinitate inpensi muneris non conabimur expolitam totis 

viribus et expressam effigiem futuris dimictere? Ignave mentis est torpore potius dilui velle quam celebri 

perpetuari studio. 

Non ergo negligenda est, non ocio calcanda, non tanquam inane et superfluum detestanda, sed propter 

Deum totis exquirenda viribus est ut, dum conaris dignis operibus ipsius ampliare gloriam, Illum tui nominis 

ampliatorem munificum esse cognoscas. 

Addebas ridiculum, desidia involutus tua, nomen scilicet tuum esse aut futurum esse (quod possibile est) 

commune multis. Quid queso caritati magis contrarium est quam felicitati alterius invidere? Quid ocio tuo 

consris subtrahere quod forsan Deus alteri labore tuo attribuere velit? Nonne satius est alteri laborasse quam 

sibi ipsi misere tabuisse? Sed quid hoc? Volo tibi conformes nomine multos esse presentes. Quod suum non 

est occupasse non poterunt. Preteriti tecum, si preter nomen ignorentur cetera, eodem in discrimine sunt; 

equo modo aliorum effigies cognoscetur et tua. Sic eorum merita nomini tuo, uti tua suo, attribui possibile 

est futurorum iudicio; expavescendum potius fuerat ne, te bene agente, tuo nomini dedecora consimilium 

adderentur; quam ob rem probis latebras exquirendas dicerem, ni a fumo absolutum iubar solis adverterem. 

Agit et in preteritos istud desiderabile bonum fama, ut gibbos claudos, torvos et quacunque vis deformitate 

deformes, decoros splendidos augustosque posteritati demonstret; et si sic alios omnes putes, fac, si possis, 

quin mentalibus oculis fame splendoris superaddas aliquid. Sic nos inter multiplices Scipiones Affricano 

primo, inter Catones Censorio, inter Quintios Cincinnato, inter Stoicos Platoni, inter Peripateticos Aristotili, 

inter poetas Homero aut Maroni, si note aliud dignum non sit, fingendo dignitatis superaddimus aliquid 

phantasia. 

Sed si omnino vera apud mortales perdatur ymago, apud Deum cuius ob gloriam mortalibus laboravit, perdi 

non potest. Ipse quidem videt nec decipi potest et – quod optabilius est – labori non periturum munus 

inpendit. Et quid potest contingere felicius laboranti quam ab Eo a quo illi commissa talenta sunt duplicata 

videantur restitui? 

Ergo agendum est, laborandum est et totis urgendum viribus ingenium, ut a vulgari segregemur grege; ut, 

tanquam preteriti labore suo profuere nobis, sic et nos nostro valeamus posteris, ut inter peremnia nostrum 

scribatur nomen ab eis, ut famam consequamur eternam, ut videamur hac in peregrinatione mortali Deo et 

non vitiis militasse. 

Sed quid multa? Poteram, et merueras, acriori in somnolentiam tuam surrexisse sermone; verum quoniam 

severitas nimia non nunquam potius frangit quam relevet hebetes, uti lenitate longe melius ratus sum, ut 

inertie tue ruborem iniciam potius quam menti livorem; et ideo ne in furore meo te flagellis afflictem, has 

tenebras tuas pelle, ignaviam contere fervensque consurge et in finem usque cursum ceptum perage, ex quo 

etsi nil tibi glorie aut muneris alterius secuturum sit, velis potius vigilasse vacuus quam satur ocio torpuisse». 

Dixerat inter mortales nostro evo gloriosissimus homo; ego vero memor eo neminem magis tempus exercitio 

redemisse, continuo verissimis redargutionibus suis ad inferos usque demersus, ullo pacto in eum elevare 

oculos non audebam, quin imo merens dolensque stolidissimam opinionem meam damnans inclinatus 

optabam ut facilitate sua in anxium pectus dispersos revocaret spiritus. Tunc ille, quasi oportunitatis mee 

conscius, nube merite indignationis a splendido vultu fugata, limpidos oculos resolvit in risum dixitque: 

«Amice, argumentum purgate ignavie est te adeo vidisse deiectum; satis est, imo multum; surge ergo nec de 

humanitate mea desperes caveasque de cetero ne in segnitiem tam damnandam stultis suasionibus trahi te 

sinas». 

Ego autem verborum lepiditate lenitus, revocatis paululum viribus, etsi non omnis abiisset rubor, inspecturus 

preceptoris mei clementiam in celum faciem extuli. Verum ipse, tanquam officio suo functus, non aliter quam 

ex improviso venerat, abierat. Quam ob rem in me ipsum collectus sentiensque quibus modis excitet Deus 

insipidos, damnata detestabili opinione mea, in vetus officium reassumpsi calamum. 

 


